
تعلیم بیرونی معاونت اور حقیقت پسندی
پرو فیسر خورشید احمد
میں اللہ تعالیٰ کا شکر ادا کرتا ہوں کہ اس نے آپ سب بہنوں اور بھائیوں کے تعاون سے ہمیں ایک ایسے موضوع پر سوچ بچار کی توفیق دی، جس پر پاکستان کا ہی نہیں، بلکہ پوری ملت اسلامیہ کے مستقبل کا انحصار ہے۔ آپ نے ان دو دنوں میں بامعنی انداز میں، خلوص کے ساتھ تلخ باتیں بھی بڑے متوازن اور پیارے لہجے میں پیش کیں، سنیں اور اس طرح سیمینار کو کامیاب بنانے اور اس کے پیغام کو سمجھنے اور سمجھانے کے لیے اپنا اپنا حصہ ادا کیا۔
1
اس سیمینار سے یہ بات نمایاں ہو کر سامنے آتی ہے، کہ قوموں کی زندگی کو بنانے یا بگاڑنے میں تعلیم کا کردار کلیدی اہمیت کا حامل ہے۔ تعلیم تو ایک دو دھاری تلوار ہے۔ اگر اسے صحیح صحیح استعمال کیا جائے تو یہ پیتل کو کندن بنانے کا کامیاب ترین ذریعہ ہے، لیکن اگر اسے بگاڑ کے لیے استعمال کیا جائے تو سب جانتے ہیں کہ اس میدان میں بھی اس کی کاٹ لاجواب بلکہ تباہ کن ہے۔ جیسا کہ اقبال نے کہا تھا
تعلیم کے تیزاب میں ڈال اس کی خودی کو ہو جائے ملائم تو جدھر چاہیے اسے موڑ پاکستان بننے کے بعد، بد قسمتی سے ہماری مقتدر سیاسی قیادت نے بالخصوص اور
تعلیم، بیرونی معاونت اور حقیقت پسندی
۴۲۷


دوسرے ہم عصر اہل حل و عقد نے بالعموم تعلیم کی اہمیت کو نہیں سمجھا، اسی لیے اس کا حق ادا نہیں کیا۔ تعلیم کے لیے قوم کو بحیثیت مجموعی اور حکومت کو بالخصوص اپنے جن قومی وسائل، توجہ اور انہماک بروئے کار لانا چاہیے تھا، وہ نہیں کیا گیا۔ یہی وجہ ہے کہ تحریک پاکستان جیسی عظیم جدوجہد کے پچاس سال گزر جانے کے بعد بھی ہم اپنی منزل کی تلاش اور مقصد کے تعین کے لیے سر گرداں ہیں۔ ہم میں سے ہر فرد اپنی نئی نسلوں کے بارے میں متفکر ہے۔ ہمیں یہ فکر لاحق ہے کہ انہیں اپنے ان قومی مقاصد اور اپنی اس منزل کا کوئی شعور اور احساس نہیں ہے، جس کے لیے مسلمانوں نے عظیم جدوجہد کر کے یہ ملک قائم کیا تھا۔ پہلی چیز یہ ہے کہ ہمیں تعلیم کی اہمیت کو سمجھنا چاہیے، اور اس بات کی کوشش کرنی چاہیے کہ ہر پلیٹ فارم سے یہ آواز اٹھے۔ ہمیں اپنی قوم کو بیدار کرنا ہے اور اس کی تمام قوتوں کو بروئے کار لانا ہے، تاکہ تعلیم حقیقی معنوں میں اپنا تعمیری کردار ادا کر سکے، اس عمل کے بغیر ہم دوبارہ نہیں اٹھ سکتے۔ بلاشبہ اس کام کے لیے مالی وسائل اور افرادی قوت دونوں کی ضرورت ہے۔ اس لیے لازم ہے کہ قومی خزانے، قوم کے تمام افراد اور ادارے اپنے وسائل کے استعمال میں تعلیم کو اولیت دیں۔ باالفاظ دیگر سب سے اہم چیز قومی ترجیحات ہیں اور ان ترجیحات میں تعلیم کی اہمیت کو محسوس کرنا اور اس کے لیے فضا پیدا کرنا تمام امور پر فوقیت رکھتا ہے۔
دوسری چیز یہ ہے کہ بلاشبہ سیاسی غلامی نہ صرف ایک مصیبت اور ایک لعنت ہے، لیکن محض سیاسی یا نیم سیاسی آزادی کافی نہیں ہے، بلکہ سیاسی آزادی کے ساتھ ساتھ دوسری اقوام کی فکری، تہذیبی اور معاشی غلامی سے بھی رہائی اتنی ہی اہم ہے جتنی کہ سیاسی غلامی سے آزادی۔ ہر چند کہ ہم نے سیاسی اعتبار سے اپنا وجود منوالیا ہے، لیکن ابھی تہذیبی معاشی اور تعلیمی میدان میں آزادی حاصل کرنا باقی ہے۔ غلامی کی زنجیروں کو توڑنے کے لیے یہ جد وجہد آزادی جاری رہنی چاہیے۔ استعمار کی اس تہذیبی غلامی کو perpetuate کرنے اور برقرار رکھنے میں، تعلیم سے بے توجہی، فارن ایڈ اور خصوصیت سے تعلیم میں غیر ملکی امداد کے غلط استعمال نے سخت منفی کردار ادا کیا ہے۔ سب سے پہلے ہمیں اس المیے کا شعور اور احساس ہونا چاہیے۔ ہم اپنی دینی، اخلاقی، اور تہذیبی آزادی کے تحفظ کے لیے اسی طرح
۴۲۸
تعلیم میں بیرونی معاونت حقائق نتائج، راه عمل


جد وجہد کریں جس طرح ہم نے وطن کو حاصل کرنے کے لیے جدو جہد کی تھی۔ معاشیات کے ایک ادئی طالب علم کی حیثیت سے میں یہ بات کہہ سکتا ہوں، کہ معاشی تعاون حاصل کرنا، ایک دوسرے سے فائدہ اٹھانا اور چیز ہے، جبکہ معاشی میدان میں ا دوسروں پر انحصار کرتے ہوئے ان کی محتاجگی کی راہ پر لڑھکنا دوسری چیز ہے۔ غیر ملکی امداد کا وہ نظام جس کے وسیلے سے دنیا کی ترقی پذیر اقوام، بالاتر قوموں کی مقروض اور باج گزار بن کر مستقل طور پر ان کے رحم و کرم پر اپنے آپ کو چھوڑ دیں تو اسے نرم سے نرم لفظوں میں ایک مذموم عمل کیا جا سکتا ہے۔
ہمارے ذہنوں میں یہ بات واضح ہونی چاہیے کہ مسلمان اپنی حیثیت اور پہچان کے اعتبار سے Global ہے۔ مسلمان کے مسلمان کسی علاقے اور ملک میں محصور نہیں رہ سکتا۔ ایک خاص خطہ زمین پر پیدا ہونے کے باوجود وہ مٹی ہمارے تہذہ ہی حدودار بعد کی تحدید نہیں کرتی۔ ہم تو by definition پوری انسانیت کے لیے بھیجے گئے ہیں، "كنتم خير أمت أخرجت للناس"۔ اس حوالے سے بحیثیت مسلمان ہمارا پوری ان سے تعلق ہے۔ پہاڑوں، سمندروں، صحراؤں اور جغرافیائی سرحدوں سے بالا تر ہو کر ان لوگوں تک پہنچنا، ان کو سمجھنا، انھیں اسلام کا پیغام پہنچانا، ان کی اچھی باتوں کو خود سیکھنا اور ان کی غلط چیزوں سے بچنا ہماری دینی ذمہ داری ہے۔ اپنی اور ان کی اصلاح کرتے ہوئے رضائے الہی کا حصول کلمہ طیبہ کا بنیادی تقاضا ہے۔ امر بالمعروف اور نہی عن المنکر کا مطلب ہی یہ ہے کہ ہم اچھائی کی تلقین کریں، اسے حاصل کریں اور اسے پھیلائیں۔ برائی کو سمجھیں، پہچانیں، اور اس کا مقابلہ بھی کریں۔ گویا کہ اسلام اپنی فطرت کے اعتبار سے یونیورسل اور جہانی ہے، اس لیے ہمارے لیے isolate رہنا اور دنیا سے کٹ جانا اور خود علاقائی یا نسلی تنگنائے میں محصور ہو کر رہ جانا ناممکن ہے۔ اسلام ہمیں دنیا بھر سے جوڑتا ہے۔ اسلامی تعلیمات کا یہ پیغام ہے کہ ہمیں اپنے مقصد اور اپنے مشن کا شعور ہو اور ہم دوسروں کے رنگ میں رنگ نہ جائیں، بلکہ اپنے آپ کو بھی اور دوسروں کو بھی اللہ کے رنگ صفتہ اللہ میں رنگ دیں، نیز یہ کہ ہم دوسروں
تعلیم، بیرونی معاونت اور حقیقت پسندی
۴۲۹


کے محتاج نہ ہوں۔ مسلمان اور محتاجگی، مسلمان اور دوسروں کی ذہنی غلامی اجتماع الصندین ہیں۔ غیر اسلامی تہذیب اور غیر اقوام پر انحصار خودی کی موت پر منتج ہوتا ہے، بقول اقبال پانی پانی کر گئی مجھ کو قلندر کی یہ بات
تو جھکا جب غیر کے آگے، نہ تن تیرا نہ من
اس میں کوئی شک نہیں ہے کہ آج معیشت، صنعت، سائنس، ٹیکنالوجی اور اسلحہ سازی کے میدان میں غیر مسلم اقوام ہم سے بہت آگے ہیں۔ اس ضمن میں بہت سی چیزیں ایسی ہیں، جن کا فہم ہم ان سے حاصل کر سکتے ہیں اور ہمیں ان سے حاصل کرنا چاہیے، کہ علم و ہنر انسانیت کی مشترک میراث ہیں۔ لیکن یہ بھی ایک حقیقت ہے کہ جو تہذیبی تقاضے مطلوب ہیں اور جو ثقافتی مسائل درپیش ہیں، ان میں ہماری منزل اور ہماری تہذیب کا تحفظ بھی ہونا چاہیے۔ اس کو پروان چڑھانے اور اسے غالب کرنے کی جدوجہد کرنا ہمارے مقاصد میں اولیت کا حامل ہونا چاہیے۔ اس لیے جب ہم اور خود انحصاری کی اصطلاح استعمال کر
رہے ہوں تو یہ نہ سمجھیں کہ خود انحصاری کے معنی دنیا سے کٹ کر رہ جانے کے ہیں۔ اسی طرح یہ بھی درست نہیں ہے کہ جس جگہ سے ہم کوئی اچھی چیز حاصل کر سکتے ہیں، اس کے بارے میں خوامخواہ کا تکلف برتیں اور بے جا قسم کی غفلت کا ارتکاب کریں۔ ایسا کرنا دینی حکمت اور قومی ضرورت دونوں کے منافی ہو گا۔ لیکن اس میں ضروری ہے کہ ہم اپنے معیار، اپنی منزل اور اپنے نصب العین کا تعین خود اپنے ہاتھوں سے کریں۔ ان مقاصد کی تکمیل کے لیے جو ذرائع اور وسائل ہمارے پاس موجود ہیں وہ اور جو کچھ ہم دنیا سے حاصل کر سکتے ہیں ان دونوں کی فکر کریں۔ اس تناظر میں دنیا سے کٹنا ہر گز ہمارے پیش نظر نہیں۔ لیکن بیرونی امداد کا جو آہنگ، پچھلے پچاس برسوں کے دوران میں قائم ہوا ہے، بلاشبہ اس کے کچھ مثبت پہلو بھی ہیں، جن سے انکار انصاف کے منافی ہو گا۔ اسی طرح یہ بھی ایک حقیقت ہے کہ بحیثیت مجموعی اس امدادی کلچر سے ملکی اور عالمی سطح پر ہمارے لیے فساد اور بگاڑ زیادہ پیدا ہوا ہے۔ ہمیں micro (جزوی) اور macro( کلی) سطح پر بھی ان اچھائیوں اور خرابیوں کا پورا شعور ہونا چاہیے۔ ہماری پالیسی یہی ہونی چاہیے کہ
۴۳۰
تعلیم میں بیرونی معاونت حقائق نتائج راه عمل


برنگ بحر ساحل
بحر ساحل آشنا
ره
کف ساحل سے دامن کھینچتا جا
یہ اسی وقت ہو سکتا ہے جب ہم صحیح اور غلط کے درمیان تمیز کرنے کا شعور اور اختیار
رکھتے ہوں۔
بد قسمتی سے ادھار پر مبنی حکمت عملی " کا سب سے زیادہ خراب نتیجہ یہی ہے کہ آہستہ آہستہ آپ اس اداد کے اسیر ہو کر رہ جاتے ہیں، اور اس پر آپ کی مستقل محامگی بڑھتی چلی جاتی ہے۔ جس وقت پاکستان میں اس راستے کا انتخاب کیا گیا تھا، تب بڑے یقین سے کہا گیا تھا کہ ہم اگلے پچیس سال کے دوران صنعت و حرفت میں self-sustained growth پیداواری خود کفالت حاصل کر لیں گے ۔ ہمارے دوسرے پنج سالہ منصوبے میں بھی یہی دعویٰ کیا گیا تھا۔ مگر ہوا کیا ہے ؟ اب پچاس سال ہونے کو آرہے ہیں مگر ہماری محتاجگی نہ صرف جوں کی توں قائم ہے، بلکہ فی الحقیقت اپنی کمیت اور کیفیت دونوں اعتبار سے بڑھتی چلی جارہی ہے۔ جہاں بھی آپ loan based strategy یا ادھار پر مبنی مکمت عملی اختیار کریں گے، وہاں پر اس سے ہٹ کے کوئی نتیجہ نہیں نکل سکتا۔ امریکہ کا domestic loan 1901 ء میں ایک بلین ڈالر تھا۔ انھوں نے مختلف وجوہ سے ادھار پر معنی حکمت عملی کو اختیار کیا اور آج امریکہ کا ملکی قرضہ ۳۰۴ ٹریلین ڈالر سے بڑھ گیا ہے۔ انہیں کوئی حل نظر نہیں آرہا کہ وہ اس سے کس طرح نمٹیں۔ دوسری جانب صرف ملکی قرضے پر تقریباً ۳۰۰ بلین ڈالر سالانہ سود واجب الادا ہے۔ غالب نے درست کہا تھا کہ قرض کی پیتے تھے مے، اور کہتے تھے کہ ہاں
رنگ لائے گی ہماری فاقہ مستی ایک دن
البتہ ہمارا سانحہ یہ ہے کہ ہم اب تک فاقہ مستی کے نتائج سے صرف نظر کیسے تباہی
کے اس راستے پر بگٹٹ رواں دواں ہیں۔
تعلیم بیرونی معاونت اور حقیقت پسندی
۴۳۱


میں یہ بات صرف ایک مسلمان اور ایک پاکستانی ہونے کی حیثیت سے ہی نہیں کر رہا ہوں، بلکہ اگر آپ قرضوں پر مبنی معاشی حکمت عملی" کے اصل logic (منطق) کا تجزیہ کریں تو دیکھیں گے کہ اس کا نتیجہ اس کے علاوہ کوئی اور ہو نہیں سکتا۔ اس لیے ہمیں سوچ سمجھ کر وہی راستہ اختیار کرنا چاہیے، جس میں بین الاقوامی تعاون ہو۔ اس کے اندر گرانٹس بھی ہو سکتی ہیں، اور مناسب شرائط پر مخصوص حالات میں اور محدود دائرے میں قرض بھی لیا جا سکتا ہے۔ لیکن یہاں پر میں پھر یہ بات زور دے کر دوہراؤں گا کہ ترقیاتی حکمت عملی اگر قرض کی بنیاد پر ہو گی تو اس کا نتیجہ یہی ہو گا، کہ آپ کا دوسروں پر انحصار بڑھتا چلا جائے گا۔ اس لیے ہمیں اس سے بچنے کی ضرور کوشش کرنی چاہیے۔
جہاں تک بین الاقوامی تعاون کا تعلق ہے تو ضروری ہے کہ اس میں اپنی ضروریات اور ترجیحات کا تعین ہم خود کریں۔ اپنی ضرورت کے مطابق جو کچھ ہم اپنے ملکی وسائل سے پورا کر سکتے ہیں، اس کے لیے کسی دوسرے کے آگے ہاتھ نہ پھیلائیں۔ جہاں ناگزیر ہو وہاں ان وسائل سے فائدہ اٹھائیں۔ بلاشبہ ہمارے ہم وطن ترقی یافتہ ممالک میں اعلیٰ تعلیم و تحقیق کے لیے جائیں، وہاں پڑھیں، فنون سیکھیں اور ٹیکنالوجی حاصل کریں۔ لیکن اس ہمہ پہلو کاوش کا مقصد یہ ہو کہ یہ سب کچھ ہم اسی لیے حاصل کر رہے ہیں کہ اپنے پاؤں پر کھڑے ہو سکیں۔ یہ بات ذہنوں میں رہے کہ اگر امت مسلمہ کو شہدا على الناس ہونا ہے اور دنیا کے سامنے حق کے پیغام کا شاہد بننا ہے تو پھر یہ بھی واضح رہنا چاہیے کہ بیرونی دنیا پر فکری، معاشی تعلیمی اعتبار سے انحصار کر کے اور بیرونی دنیا پر محتاجگی کے ساتھ ہم یہ وظیفہ ادا نہیں کر
اسی طرح امت مسلمہ کی حیثیت سے بنی نوع انسان کا ہم سے تقاضا ہے کہ جہاں پر ہم ربط رکھیں، جہاں سے ہم سیکھیں، وہاں ہم اپنے اس کردار کی حفاظت کے لیے ، محتاجگی کا راستہ اختیار نہ کریں۔ ہماری آزادی بھی اسی وقت محفوظ ہو گی، جب ہم معاشی اور فکری اعتبار سے محتاج نہ ہوں گے۔ تعاون اپنی جگہ پر ضروری ہے اور اس کا دروازہ کھلا رہنا چاہیے، ہم اس کے خلاف نہیں ہیں۔ لیکن محتاجگی کے بجائے ہم تعاون کے راستے پر چلیں، تا کہ قوم اپنے پاؤں پر کھڑی ہو سکے، ہم اپنا رستہ خود طے کر سکیں اور اپنے مقاصد کے حصول کے لیے ان
۴۳۲
تعلیم میں بیرونی معاونت حقائق نتائج راه عمل


تمام مالی، معدنی، زرعی، فنی اور افرادی وسائل کو استعمال کر سکیں، جو اللہ تعالٰی نے ہمیں اور انسانیت کو دیے ہیں۔
اسی طرح میں یہ کہنا چاہتا ہوں کہ ہم اس انقلاب معکوس کو ذہنوں میں تازہ رکھیں جس سے ہم گزر رہے ہیں۔ برطانیہ کا اقتدار جب اس ملک پر مسلط ہوا تو اس وقت مسلمان رو به زوال تھے۔ تقریباً پونے دو سو سال کا یہ عہد زوال تھا، جس کی وجہ سے برطانیہ یہاں پر حکمران رہا۔ ورنہ اس سے پہلے ہم اس علاقے میں ایک ریجنل پاور تھے۔ پہلی صدی ہجری سے لے کر بارہویں صدی تک مسلمان ایک عالمی قوت تھے۔ اٹھارہویں صدی تک بر صغیر پاک و ہند کے مسلمانوں میں یونیورسل لٹریسی (عمومی خواندگی) تھی۔ مسلمانوں کا کوئی گاؤں ایسا نہیں تھا جہاں مسجد اور مدرسہ موجود نہ ہو۔ بیرونی دنیا کے سیاح بھی اس بات کا برملا اعتراف کرتے تھے اور برطانوی سامراج کے اہل کار بھی یہی کہتے اور لکھتے تھے کہ مسلمانوں میں یونیورسل لٹریسی پائی جاتی ہے۔ پھر آخر یہ کیسے ہوا کہ برطانوی اقتدار کے پونے دو سو سال کے دوران میں ہمارا خواندگی کا تناسب سو فی صد سے پندرہ فیصد پر آ گرا۔ در حقیقت بیرونی حکمرانوں نے اس بات کو سمجھ لیا تھا کہ : مسلمانوں کو محکوم بنانے کا اصل راستہ محض سیاسی اعتبار سے ان کی فوجوں کو شکست دینا نہیں، بلکہ ان کی قوت کا اصل سر چشمہ ان کا اپنے دین سے تعلق ہے اور اس کے لیے تعلیم ان کا ہتھیار ہے، اس لیے ان کو اس سے محروم کر دیا
جائے۔
یہی وجہ تھی کہ انھوں نے دو بہت بڑے بنیادی اقدام کیے : ا تعلیمی نظام کو چلانے کے لیے وقف مسلمانوں کا وہ ادارہ تھا جس کے ذریعے، مسلمانوں نے بارہ سو سال تک سرکار سے کوئی مدد لیے بغیر یونیورسل لٹریسی ہی نہیں بلکہ یونیورسل ایجوکیشن کا نظام قائم کیا۔ ایسا نظام تعلیم جس میں استاد کو آزادی میسر تھی اور امیر و غریب کو تعلیم کے یکساں مواقع بھی حاصل تھے۔ انگریزی استعمار نے سب سے پہلا کام یہ کیا کہ "وقف" کے اس نظام کو ختم کر ڈالا۔ ایک درجن کے قریب
تعلیم، بیرونی معاونت اور حقیقت پسندی
۴۳۳


قوانین لاگو کیے جو صرف ایجو کیشن کے سلسلے میں تھے اور جن کے ذریعے مسلمانوں کے تاریخی تعلیمی نظام کو تباہ کر دیا گیا۔ اس کے نتیجے میں مسلمانوں کا روایتی نظام تعلیم، زندگی کے سوتے سوکھ جانے کی وجہ سے مرجھا کر رہ گیا۔
گئے۔
- پھر انگریزوں نے یہاں پر ایک نیا نظام تعلیم متعارف کرایا۔ یہ بڑا دلچسپ نکتہ ہے کہ انھوں نے مسلمانوں کے نظام تعلیم کو ختم اور رو کرنے کے لیے کوئی آرڈیننس رو نافذ نہیں کیا اور نہ کسی پیوند کاری کی کوشش کی، جس طرح آج عالمی بنک یا اس نوعیت کے استعمار عالمی دوست مالیاتی ادارے کر رہے ہیں۔ بلکہ انھوں نے کوشش کی کہ ایک نیا نظام اوپر سے مسلط کریں اور معاش، معیشت اور سیاست کی کنجیاں اسی تعلیمی نظام کے ہاتھوں میں دے دیں۔ انھوں نے بالکل نئی بنیاد، پرسہ در جاتی نظام (پرائمری، سیکنڈری اور ہائیر ) نافذ کیا۔ پھر اس کی سرپرستی کی اور دوسرے روایتی تعلیمی نظام کی رگ حیات (life line) کاٹ کر اسے غیر موثر اور مفلوج کر دیا۔ اس طرح وہ لوگ جو پہلے تعلیم یافتہ تھے، وہ آہستہ آہستہ illiterate ( ان پڑھ بن - اس نئے تعلیمی نظام سے جو ابھر سکے، انھی کی بنیاد پر ایک نیا تعلیم یافتہ طبقہ وجود میں آیا۔ خود ڈبلیو ڈبلیو ہنٹر اپنی کتاب ,Our Indian Musalmaans میں، جو ۱۹ ویں صدی کے آٹھویں عشرے میں لکھی گئی، بیان کرتا ہے کہ پیچھلے پچاس سال میں مسلمانوں کی شرح خواندگی پچاس فیصد کم ہو گئی ہے"۔ یہ ہے وہ سامراجی تعلیمی عمل جس کی بنا پر ہم سو فیصد خواندگی سے سکڑ کر آزادی کے وقت تقریباً پندرہ فیصد پر آ رہے۔ اور پچاس سال کے دور آزادی کے باوجود بیس پچیس فیصد کے نشان پر ہیں۔ ضرورت اس امر کی ہے کہ ہم تعلیم کے اپنے اصل آدرش کو re-discover (نئے سرے سے دریافت کریں۔ ساتھ ہی ساتھ تعلیم حاصل کرنے کے لیے جن وسائل کی ضرورت ہے، ان کے لیے وہ نظام بنائیں، جو تاجرانہ ذہنیت اور ساہوکارانہ مزاج سے بالکل آزاد ہو۔ یہ سچ ہے کہ تعلیمی نظام چلانے کے لیے محض حکومت اور ریاستی امانت پر انحصار نہیں کرنا چاہیے۔ بلاشبہ ایک مہذب حکومت کی یہ ذمہ داری ہے کہ وہ عوام الناس کو تعلیمی مواقع اور طبی سہولتیں مہیا کرنے کے لیے اپنا کردار لازما ادا کرے۔ اس کے لیے ہمیں ایک
۴۳۴

ایسا نظام بنانا چاہیے، جو ایک طرف تعلیم کی ضرورتوں کو پورا کرے اور دوسری طرف درس گاہوں کو سیاسی مداخلت کی آماج گاہ نہ بنادے۔ آج ورلڈ بنک ہمیں تعلیم کی پرائیویٹائزیشن کا سبق دیتا ہے۔ میں نجی شعبے میں تعلیمی عمل کے خلاف نہیں ہوں۔ لیکن کچھ میدانوں میں تعلیم پھیلانے کے لیے حکومت کو لازمی طور پر ذمہ داری ادا کرنی پڑے گی، مثلاً سائیں، انجنیر نگ اور میڈیکل کی تعلیم و تحقیق میں بڑا حصہ حکومت کے ذمے ہو گا۔ بلاشبہ بنیادی تحقیق کے لیے ریاستی فنڈز بھی ایک سطح پر جا کر محدود جاتے ہیں، اس مجبوری کے باعث ریاست بعض اوقات باہر دیکھنے پر مجبور ہو جاتی ہے، لیکن پسماندہ ملکوں میں اکثر اوقات بہانہ بنا کر بھی ایسا کیا جاتا ہے۔ مگر، نجی شعبے کی حوصلہ افزائی کا مطلب یہ ہر گز نہیں ہے کہ ریاست بنیادی، ثانوی اور اعلیٰ تعلیم سے بالکل ہی ہاتھ کھینچ لے۔ حکومت کو چاہیے کہ وہ موجودہ سرکاری تعلیمی عمل کو نہ صرف بڑھائے، بلکہ موثر بھی بنائے۔ کیونکہ اس وقت تعلیم میں نجی شعبے کا کردار زیادہ تر تاجرانہ ہدف کے گرد گھوم رہا ہے، جہاں سے عام شہری استفادہ کرنے سے قاصر ہے۔ افسوس کہ حکومتی سطح پر، ورلڈ بنک
عام شہری کے لیے موجود تعلیمی مواقع سلب کرنے کے پروگرام دے رہا ہے۔ میں یہاں پر پوری ہمدردی سے یہ کہوں گا، نہ صرف پاکستان بلکہ ہر مسلمان ریاست تعلیم کے لیے وسائل کی اس کمی کو پورا کرنے کے لیے "وقف" کے ادارے کو بروئے کار لائے۔ یہ نہ صرف ایک آزاد ذریعہ ہو گا، بلکہ اس کا تعلق است کی ایک تاریخی روایت سے بھی ہو گا۔ اسی روایت کے تحت ماضی میں گھر گھر، گلی گلی، محمد محلہ گاؤں گاؤں اور شہر شہر تعلیمی ادارے قائم ہوئے تھے اور ہر نوعیت کی تعلیمی سر گرمیوں کو فروغ حاصل ہوا تھا یہ اس لیے دنیا کے سامنے ہاتھ پھیلانے کے بجائے اپنے اس تاریخی ذریعے کو ترک کریں، اسے تعلیم سے منسلک کریں اور دور حاضر میں ایک نیا اور مؤثر کردار ادا کرنے پر ابھاریں۔
"وقف" کے ادارے کو زندہ و بیدار کرنے کے ساتھ ہی ساتھ آج کے حالات کو سامنے رکھتے ہوئے خود قانون کی قوت کو استعمال کرنے کی ضرورت ہے۔ اس کے لیے بھی راستے ہیں: مثال کے طور پر اہل ثروت پر یہ قانونی ذمہ داری ہو کہ وہ تعلیم کے لیے اپنی آمدنی کا ایک حصہ لگالیں۔ حکومت جو ٹیکس لگائے ان میں کچھ ٹیکس لازمی طور پر تعلیم کے لیے
تعلیم، بیرونی معاونت اور حقیقت پسندی
۴۳۵۰


بھی
مخصوص ہوں۔ اس کا کامیاب تجربہ آج پندرہ بیس ممالک کر رہے ہیں۔ میں نے اردن میں اس پورے عمل کا مطالعہ کیا ہے۔ اگرچہ ارون ایک چھوٹا ملک ہے، لیکن اس ریاست نے تعلیمی سہولیات کی فراہمی کے لیے جو نظام بنایا ہے ، وہ بڑا اہم ہے۔ وہ نظام، حکومت کے ہاتھ میں کھلونا نہیں ہے، بلکہ پانچ سال پہلے تک تو وہاں پر اعلیٰ تعلیم کے لیے کوئی منسٹری نہیں تھی۔ وہاں پر تعلیمی ٹیکس براہ راست اکٹھے کیے جاتے ہیں۔ یہ ٹیکس براہ راست تعلیم کے فنڈ میں جاتے ہیں، کسی وزارت خزانہ کے توسط کی حاجت نہیں ہے۔ تعلیمی اداروں اور تحقیق کے لیے ایک کونسل ہے، جو پوری آزادی سے اس کی نگرانی کرتی ہے۔ یونیورسٹیوں اور ان کے تمام تحقیقی اداروں کے سر براہ اس بجٹ کو کنٹرول کرتے ہیں۔ اسی طرح انڈونیشیا آگے بڑھنے کی کوشش کر رہا ہے۔ ان مثالوں سے استفادہ کر کے ہم ایک ایسا ماڈل تشکیل دے سکتے ہیں کہ جس کے تحت تعلیمی بجٹ تیار کر کے پارلیمنٹ میں بھیجا جا سکے۔ فوری طور پر نیشنل ایجو کیشن کونسل کے عناصر ترکیبی پر نظر ثانی کر کے یہ فریضہ اس کے سپرد کیا جاسکتا ہے کہ وہ اس کی نگرانی کرے اور وہی فورم پارلیمنٹ کے سامنے جواب دہ ہو۔ اس نئے set up کے تحت رپورٹیں تیار ہوں، بجٹ تیار کیا جائے اور اس کی کار کردگی، رپورٹیں اور نتائج قوم کے سامنے آئیں۔ قومی سطح پر ہی اس کا آڈٹ ہو یہ اس سارے عمل کے باوجود وہ حکومت کے ہاتھ اس طرح کھلونا نہ بنے، جس طریقے سے قومی تعلیم اور تعلیم کے
.
انتظامی اور پالیسی ساز ادارے آج حکومت کی مرضی و منشا کے محض آلہ کار ہیں اور بس! اسی طرح میں پوری ذمہ داری سے یہ بھی کہوں گا کہ تعلیم اور تعلیمی عمل میں کسی بھی جانب سے کوئی سیاسی مداخلت نہیں ہونی چاہیے۔ اس ضمن میں اتفاق رائے سے جو منا بطہ منظور کیا جائے حکومت، اپوزیشن اور دیگر سیاسی، مذہبی اور سماجی جماعتیں اس ضابطے کی مکمل پیروی کریں۔ جہاں اساتذہ اور طلبہ کا حق ہے کہ وہ قومی مسائل کو سمجھیں، اپنی رائے کا اظہار کریں، جو ووٹر ہیں وہ ووٹ بھی دیں، لیکن اس کے ساتھ تعلیمی ماحول کو وہ لاز نا سیاست بازی اور سیاسی پارٹیوں کی براہ راست مداخلت سے پاک رکھیں۔ پچھلے پچیس سال کے دوران میں اور خصوصاً ۱۹۷۰ء کے بعد جس طرح ہمارے ہاں تعلیم میں منفی سیاست در آتی ہے، اس کے نتیجے میں بھی ہمارا تعلیمی نظام بڑی تیزی کے ساتھ تباہی کے راستے پر گامزن ہے۔ آج نئی
تعلیم میں بیرونی معاونت حقائق، نتائج، راه عمل


نسل اس لائق نہیں رہی ہے کہ وہ قومی مسائل کے اوپر قومی انداز میں سوچ سکے۔ یہی وجہ ہے تعلیم کا معیار بھی گرا ہے۔ ان تمام چیزوں کی اصلاح کے لیے اس بات کی ضرورت ہے که قومی سطح پر ایک Code of ethics منظور کیا جائے، جس کا سبھی احترام کریں، کم از تعلیم، تعلیمی عمل اور اپنی آنے والی نسلوں کو اپنے گروہی مفادات کی دست برد سے بچا
كم
ہیں۔
اگر پاکستان کو مضبوط ہونا ہے اور ان شاء اللہ ایسا ہی ہونا ہے، تو یہ صرف اسی وقت ہو سکتا ہے، جب ہم اپنی نئی نسل کو بیرونی تباہ کن ثقافتی یلغار سے بھی محفوظ رکھیں اور اندرونی طور پر جو فساد اور انتشار پیدا کر دیا گیا ہے، اس سے بھی ان کو بچالیں۔ اس کے لیے اشد ضرورت ہے کہ ہم ماضی کے تجربات کو سامنے رکھیں اور حال کے چیلنجوں کو پوری طرح ملحوظ نظر رکھتے ہوئے وہ راستہ اختیار کریں، جس میں نئی نسلوں کو دوبارہ اس تاریخی مشن کی ادائیگی کے لائق بنایا جا سکتا ہو، جو امت مسلمہ کا مشن ہے۔
۔
یہاں پر آپ کی توجہ ایک اور پہلو کی جانب دلانا چاہتا ہوں۔ ہمارے بزرگ اور دوست پروفیسر سید محمد سلیم صاحب جنہوں نے تن تنہا تعلیمی تحقیق اور تربیت کے میدان میں اتنا بلند پایہ کام کیا ہے کہ شاید بڑے بڑے ادارے بھی اتنا کام نہیں کر سکے ہوں گے۔ کل ہی انھوں نے مجھے اپنی نئی کتاب" مغربی زبانوں کے ماہر علماء، علی گڑھ کے قیام سے پہلے دی۔ یہ ایک مختصر سی اور اپنی نوعیت کی غالباً منفرد کتاب ہے۔ انھوں نے لکھا ہے کہ علی گڑھ تحریک سے پہلے ہندوستان میں تقریباً ایک سو پچاس ایسے علمائے کرام تھے، انھوں نے ہر ایک کا نام اور ان کی سپیشلائزیشن بیان کی ہے کہ جو صرف انگریزی زبان ہیں نہیں بلکہ دوسری مغربی زبانوں سے بھی واقفیت رکھتے تھے۔ ان کے اندر اتنا درک تھا کہ مغربی علوم تک ان کی براہ راست رسائی تھی اسی لیے ان علوم پر انہوں نے کتب لکھیں یا ترجمے کیے۔ یہ امر واقعہ ہے کہ مسلمان علما نے کبھی بھی دوسری زبانوں سمیت انگریزی زبان کے سیکھنے کی مخالفت نہیں کی۔ شاہ ولی اللہ محدث دہلوی کے صاحبزادے محترم شاہ
تعلیم، بیرونی معاونت اور حقیقت پسندی
۴۳۷


.
عبد العزیز کا اس ضمن میں فتویٰ موجود ہے۔ لیکن انگریزی سیکھنا الگ چیز ہے، جب کہ دل و دماغ اور تعلیم و ثقافت پر انگریزی زبان و ادب کی حاکمیت تسلیم کرنا اور اس کے کلچر کو قبول کرنا، اسے نافذ کرنا یا نافذ کرنے کے لیے ریاستی مشینری کا کل پرزہ بننا بالکل دوسری چیز ہے۔ مسلمانوں نے اس کو نہ ماضی میں قبول کیا گیا تھا، نہ آج اس کو قبول کیا جائے گا۔ البتہ جب انگریزی ایک کلچر کی نمائندہ بن کر، حاکمانہ کرو فر اور بے دین فکر و فلسفہ کی نقیب بن کر بر صغیر کے سیاہ و سفید کی مالک بننے لگی، پھر جب وہ ہماری سوچوں اور ہمارے خوابوں پر قابض ہونے لگی تو اس سے برطا اختلاف کیا گیا۔ مسلمانوں میں بجا طور پر اس خطرے کا احساس موجود تھا کہ اس طرح یہ نیا کلچر اور نیا فکر ہم پر کہمیں مسلط نہ ہو جائے اور اسی احساس کے پیش نظر انھوں نے خطرے کی مزاحمت کی۔ ورنہ جہاں تک زبان کا تعلق ہے علما نے اس زبان کو سیکھا بھی، جیسا کہ انگریزی کے ذریعہ تعلیم بنے سے پہلے اور علی گڑھ تحریک سے پہلے ایسے علما اور ماہرین موجود تھے، جو اس وقت مغربی زبانوں پر دسترس رکھے ہوئے تھے۔ یہ وہ وقت تھا جب آمد و رفت کے ذرائع محدود تھے اور وسائل کم یاب تھے۔ میں یہاں پر ایک افریقی فلسفی کی بڑی پیاری بات آپ کو سنانا چاہتا ہوں، اس نے کہا
تھا:
"Every civilized people, in other words, every people in whose soul an inferiority complex has been created by the doubts and barriers of its local cultural original- ity itself are face to face with the local language of civilizing mentors. The colonised person is elevated above his general status in proportion to his adoption of the mother countries cultural standard. he becomes whiter as he renounces his blackness.'
۔ گویا کہ ہر مہذب قوم یا بالفاظ دیگر ہر وہ قوم جس کی روح میں احساس کم تری ٹھونس دیا گیا ہے، اور جس کے دل و دماغ میں اس خالص مقامی تہذیب کے بارے میں شکوک و شبہات پیدا کر دیے گئے ہیں، وہاں کے رہنے والے لوگوں کی مقامی تہذیب خود اپنے [ سامراجی ] تہذیبی گرووں کی زبان کے دباؤ کا سامنا کر رہی ہے۔ نو آبادیاتی نظام کا محکوم فرد جوں جوں ان استعماری ثقافتی معیارات کو اپناتا چلا جاتا ہے، اسی تناسب سے اس کا مرتبہ بلند ہوتا رہتا ہے۔ [ مراد یہ کہا جس رفتار سے وہ اپنے کالے رنگ [ یعنی مقامی کلچر کو ترک کرتا جاتا ہے، اسی رفتار [ اس کے مغربی تہذیبی سر پرستوں کی نگاہ میں ] اس کا رنگ سفید سے سفید تر ہوتا چلا جاتا ہے۔ مرتب
۴۳۸
تعلیم میں بیرونی معاونت حقائق نتائج راه عمل


ہم انگریزی کی تعلیم کو ضروری سمجھتے ہیں، لیکن ایک عالمی زبان کی حیثیت سے، جس کے ذریعے مغربی دنیا کے علوم و فنون تک اور خود وہاں کے عوام تک رسائی حاصل کی جا سکے۔ لیکن انگریزی کو ذریعہ تعلیم بنانے اور یوں اس کی تہذیبی حاکمیت مسلط کرنے کے معنی یہ ہیں کہ ہم اپنی نئی نسلوں کو ان کی اپنی زبان، ان کی اپنی تہذہ ہی روایت، حتی کہ اپنے دین سے کاٹ دینے کے مجرم ہوں گے۔ ان کی اصل تخلیقی صلاحیتیں کمزور سے کمزور ہوں گی۔ محض رٹ کر علم سیکھنا اور نقالی کا راستہ اختیار کرنا ان کا وطرہ ہو جائے گا۔ وہ اپنے کلچر سے
کٹ جائیں گے اور بالکل دوسرے متحارب کلپر کے رنگ میں رنگ جائیں گے۔
.
کام
یہ ہے وہ اصل مسئلہ اور اصل خطرہ جس کا ہم مقابلہ کرنا چاہتے ہیں۔ آج جب انگریزی کو دوبارہ ذریعہ تعلیم بنایا جارہا ہے، تو ہم اسی کش مکش سے دوچار ہیں۔ میں یہ نہیں رکھتا کہ انگریزی کی ہمیں ضرورت نہیں ہے۔ ہر کوئی جان نے صرف انگریزی ہی نہیں دوسری عالی زبانیں بھی ہمیں پڑھنی، سبھنی اور پڑھانی چاہئیں کہ اس سے علوم کے دروازے کھلیں گے وہاں کے فنون سے ہم استفادہ کر سکیں گے اور خود اسلام کا پیغام ہم ان زبانوں کے حامل افراد تک پہنچا سکیں گے۔ ہمیں بجا طور پر جس بات کا خطرہ ہے، وہ یہ ہے کہ یہ زبان دراصل ذریعہ بن رہی ہے ایک ذہنی، فکری اور تہذیبی لشکر کشی کا اور اسی چیلنج کا ہمیں سامنا ہے، ہمارے اس موقف کی تائید ٹھوس دلائل اور کھلے شواہد کر رہے ہیں۔
۶
اسی طرح شعور و آگھی کے ساتھ دیکھ بھال کر، بقدر ضرورت بیرونی مالی امداد بھی حاصل کیجیے، وہاں ملا کر زیادہ سے زیادہ فنی تعلیم اور ہنر بھی حاصل کیجیے۔ وہاں پر جو اچھی چیزیں ہیں طری ان کو حاصل کیجیے، جن ٹیکنالوجیز میں ہم پیچھے رہ گئے ہیں ان میں آگے نکلنے کی کوشش کیجیے۔ مگر اس کے لیے اپنے فکری، نظریاتی اور قومی نیوکلیس کو دس گنا زیادہ قوت سے مضبوط بھی بنائیے اور آپ میں یہ صلاحیت موجود ہے۔ اس حوالے سے میں بطور مثال کہوں گا کہ جب نیوکلیر ٹیکنالوجی کے بارے میں آپ پر دروازے بند کر دیے گئے تھے، مگر ایک مرتبہ جب آپ نے پوری کمٹ منٹ کے ساتھ یہ فیصلہ کر لیا کہ ہمیں اس میدان میں خود انحصاری
تعلیم، بیرونی معاونت اور حقیقت پسندی
۴۳۹


حاصل کرنی ہے تو ساری مخالفتوں اور ساری پابندیوں کے باوجود آپ نے وہ صلاحیت حاصل کرلی۔ یہی وہ حکمت عملی ہے جسے ہر میدان میں ہمیں اختیار کرنا چاہیے۔
الحمد للہ اس قوم میں بڑے سے بڑا چیلنج قبول کرنے کی صلاحیت موجود ہے، جبکہ ضرورت قومی عزم اور political will کی ہے۔ افسوس کہ ہماری قیادت سیاسی قیادت اور مقتدر طبقہ اس سے تہی دامن ہے، مگر اس کے برعکس اس قوم کا بظاہر بے پڑھا لکھا ،شهری، اسلامی جذبے اور قومی شعور میں، ڈگری یافتہ قائدین سے کہیں زیادہ آگے افسوس کہ اسے اپیل نہیں کیا جا رہا، اس کے اعتماد اور اعتبار کو سہارا نہیں دیا جا رہا۔ اگر ہم یہ پیغام قوم اور قوم کی سیاسی قیادت تک پہنچانے میں کامیاب ہو جاتے ہیں تو میں سمجھتا ہوں کہ ہم بڑی مفید خدمت سر انجام دیں گے ۔
ذرا نم ہو تو یہ مٹی بڑی ذرخیز ہے ساقی
ہے۔

